
რეზონანსი 
მთავრობამ აგონიაში მყოფი მცირე ბიზნესის გადასარჩენად მოიცალა  - "ინიციატივა ძალიან კარგია, მაგრამ მთლიანობაში რამდენად არის გათვლილი სარგებელი, ამის შესახებ არაფერი ვიცით" (რეზონანსი) 
ავტ.: ნათია ლომიძე

გამოცემა წერს, რომ საქართველოში მცირე ბიზნესი წლიდან წლამდე ერთ ადგილს ტკეპნის. სწორედ ამიტომ მთავრობამ მეწარმეების ხელშესაწყობად გადასახადების შემცირება გადაწყვიტა. როგორც ჩანს, ვითარება ამ სეგმენტში საგანგაშოა, რადგან ხელისუფლება იძულებული გახდა იმ გზას დადგომოდა, რომელზეც განუწყვეტლივ საუბრობენ სპეციალისტები. თუკი მთავრობა და პარლამენტი სწრაფად იმოქმედებენ, მცირე მეწარმეებისთვის საგადასახადო ცვლილება დადებითი სიახლე იქნება.

„მცირე მეწარმეებისთვის 5-ჯერ ვამცირებთ ბრუნვის გადასახადს და 5%-ის ნაცვლად იქნება 1%. ამასთან მცირე ბიზნესად დღეს თუ ითვლება 100 000 ლარამდე ბრუნვის მქონე საწარმო, ეს ზღვარი 500 000 ლარამდე გაიზრდება. ეს მართლაც მნიშვნელოვანი შვება იქნება მცირე მეწარმეობით დაკავებული ადამიანებისთვის.

რა თქმა უნდა, ამით წახალისდებიან ის მეწარმეები, რომლებსაც სურთ საქმიანობის წამოწყება. დარწმუნებული ვარ, რომ ხალხი აიტაცებს ამ ინიციატივას, გაჩნდება ახალი საწარმოების შექმნის სურვილი და ეს იქნება ბიძგი მცირე მეწარმეებისთვის, მათი საქმიანობის განვითარებისთვის", - განაცხადა პრემიერმა.

მთავრობის ახლებურ მიდგომას იწონებენ ეკონომისტები. მცირე მეწარმეების სტიმულირებას დადებითად აფასებს ანალიტიკოსი რატი აბულაძე. 

„ეს ინიციატივა ძალიან კარგია, მაგრამ მთლიანობაში რამდენად არის გათვლილი სარგებელი, ამის შესახებ არაფერი ვიცით. ახალი პროგრამა თუ პროექტი მაშინ არის წარმატებული, როდესაც დადებით შედეგს მოუტანს ქვეყნას, ბიუჯეტს, თავად მეწარმეებს და ზოგადად მოსახლეობას.

ეს კითხვები შეიძლება დაგვებადოს, მაგრამ მასზე პასუხს გარკვეული პერიოდის შემდეგ მივიღებთ. მე მაინც მივესალმები პრემიერის გადაწყვეტილებას", - განუცხადა "რეზონანსს" აბულაძემ.

საქართველოს მცირე და საშუალო საწარმოთა ასოციაციის პრეზიდენტის მიხეილ ჭელიძის აზრით, ინიციატივა, რომელიც მცირე მეწარმეებს შეეხებათ, ძალიან ხელსაყრელია. ასეთ ცვლილებას სასიკეთო შედეგი მოჰყვება, რადგან მიღებული საფინანსო შეღავათით ბიზნესი უფრო განვითარდება.

პრემიერის მიერ მიღებულ ინიციატივას დადებითად აფასებს ახალგაზრდა ფინანსისტთა და ბიზნესმენთა ასოციაციის ანალიტიკოსი ანდრია გვიდიანიაც. მისი აზრით, რაც უფრო ნაკლები ბიუროკრატია და მეტი თავისუფლება ექნება ბიზნესს, ქვეყნის ეკონომიკის ზრდა მით უფრო ნაკლებად შეფერხდება.

ახალ ინიციატივას ფინანსთა მინისტრი მამუკა ბახტაძეც გამოეხმაურა, რომელმაც აღნიშნა, რომ მთავარია მთლიან შიგა პროდუქტში მნიშვნელოვანად გაიზარდოს საშუალო და მცირე ბიზნესის წილი. ამიტომ სამომავლოდ იგი ახალ საგადასახადო ინიციატივებსაც არ გამორიცხავს.

გერმანიაში ერთი რეისიდან 19 ქართველი უკან დააბრუნეს (რეზონანსი) 
ავტ.: ეკატერინე ბასილაია

გამოცემის ცნობით, საქართველოს მოქალაქეების მიერ უვიზო მიმოსვლის რეჟიმის დარღვევების მატების გამო პრობლემები გერმანიაში ისევ გრძელდება. ორი დღის წინ გერმანიამ 19 ქართველი ქვეყანაში არ შეუშვა და უკან გამოაბრუნა. ხოლო წინა კვირას გერმანიის რეგიონის, ჩრდილოეთ რაინ-ვესტფალიის ხელმძღვანელობამ ქართველებისთვის ვიზალიბერალიზაციის გაუქმებაც მოითხოვა, თავშესაფრის მაძიებელთა რაოდენობისა და ქართველების კრიმინალის ზრდის გამო.

ევროპული კვლევების ცენტრის დირექტორის კახა გოგოლაშვილის თქმით, დღეს საქართველოსთვის გამოწვევა ევროკავშირის ქვეყნებში ქართული კრიმინალის ზრდა უფროა, ვიდრე თავშესაფრის მაძიებელთა რაოდენობის მატება და თუკი ქართველების მიერ ჩადენილი კრიმინალის შემცირება არ მოხდება, შეიძლება პრობლემები შეგვექმნას და არ არის გამორიცხული შეჩერების მექანიზმის ამოქმედების საკითხიც დადგეს.

იუსტიციის მინისტრი თეა წულუკიანი აცხადებს, რომ ჩვენი ქვეყნის რამდენიმე არაკეთილსინდისიერი ადამიანის ქცევის გამო არ უნდა დადგეს საფრთხის ქვეშ ის უდიდესი მიღწევა, რასაც შენგენის სივრცეში საქართველოს მოქალაქეებისთვის უვიზო მიმოსვლის რეჟიმი ჰქვია.

გერმანიაში შექმნილ პრობლემებს გამოეხმაურა საქართველოში ვიზიტად მყოფი ევროპარლამენტარი რებეკა ჰარმსიც. მისი თქმით, არ აქვს ინფორმაცია ზუსტად რა გახდა ორი დღის წინ გერმანიაში ქართველების უკან გამობრუნების მიზეზი, თუმცა ყველაფერს გააკეთებს იმისთვის, რომ გამოსავალი მოიძებნოს და საქართველომ არ დაკარგოს უვიზო რეჟიმი.

გამოცემა სტატიაში ყურადღებას ამახვილებს, რომ ვიზალიბერალიზაციის მიღებიდან 10 თვის თავზე გამოქვეყნდა ევროკომისიის პირველი ანგარიშიც, სადაც საქართველომ პირველი გაფრთხილება მიიღო. მიზეზი საქართველოს მოქალაქების მხრიდან ჩადენილი კრიმინალს ზრდა და თავშესაფრის მაძიებელთა რიცხვის მატებაა. ქართველების მიერ ჩადენილი კრიმინალი გაზრდილია გერმანიაში, საფრანგეთში, ესპანეთში, იტალიასა და საბერძნეთში. წინა წელთან შედარებით 35%-ით მომატებულია თავშესაფრის მაძიებელთა რაოდენობაც. ყველაზე დიდ პრობლემად ეს შვედეთსა და ისლანდიაში დასახელდა.

ვიზალიბერალიზაციის შეჩერების საფრთხეების ზრდის გამო პრემიერ-მინისტრმა რამდენიმე დღის წინ საგანგებო თათბირიც გამართა, სადაც გადაწყდა, რომ გამკაცრდეს კანონი და მიდგომები დამრღვევების მიმართ. საუბარია იმაზე, რომ ერთი, უვიზო მიმოსვლის ხანგრძლივობის 90-დღიანი ვადის დარღვევის შემდეგ ჯარიმასთან ერთად რეადმისიის ხარჯებსაც დამრღვევი გადაიხდის. ასევე მკაცრდება კანონი და გვარის შეცვლა გართულდება, რადგანაც ხშირია შემთხვევები, როდესაც ევროკავშირში ჩადენილი დანაშაულისა და სავიზო რეჟიმის დარღვევის გამო ადამიანები გვარებს იკეთებენ და ხელმეორედ ამ გზით ცდილობენ ევროკავშირში გამგზავრებას. პლუს, იგეგმება ფართომასშტაბიანი საინფორმაციო კამპანიაც, რომ უვიზო მიმოსვლის 90-დღიანი ვადის დარღვევის შემდეგ მათ დაეკისროთ 3 000 ევრო ჯარიმა და 5 წლით აეკრძალებათ ევროპაში შესვლა.

კვესელავა: "სააკაშვილს უნდოდა ქართველი პინოჩეტი გამხდარიყო, მაგრამ ვერ გამოუვიდა" (რეზონანსი) 

ავტ.: ნინო ქეთელაური

ინტერვიუ იგორ კვესელავასთან 

იგორ კვესელავა აცხადებს, რომ მიხეილ სააკაშვილი, როგორც პოლიტიკოსი დასრულებულია და საქართველოსა და უკრაინის ხელისუფლებებმა მას პოლონეთში გაგზავნით ერთგვარად მდგომარეობა შეუმსუბუქეს. კვესელავას აზრით, ზნეობრივი და მორალური ფაქტორების გათვალისწინებით, სწორი არ იქნებოდა ქართული საზოგადოებისთვის საქართველოს ყოფილი პრეზიდენტის ციხეში ჩასმა. 
რესპონდენტი ფიქრობს, რომ საქართველოს ხელისუფლება ამ ეტაპზე მიხეილ სააკაშვილის ექსტრადირებას არ მოითხოვს, მაგრამ თუკი ექსპრეზიდენტი კვლავ გააგრძელებს პოლიტიკურ აქტივობებს, შესაძლოა, ვითარება შეიცვალოს. 

იგორ კვესელავას თქმით, მიხეილ სააკაშვილს სურდა ქართველი პინოჩეტი გამხდარიყო და დიქტატისა და ძალადობრივი რეჟიმის გამოყენებით განევითარებინა საქართველოს ეკონომიკა, თუმცა, მისი გეგმა ვერ განხორციელდა. 

კვესელავა აფგან მუხთარლის საქმესა და საქართველოს ხელისუფლებისადმი გაჟღერებულ მის ბრალდებებსაც ეხმაურება. მისთვის გაუგებარია რატომ მოჰყვა ანტიაზერბაიჯანული განწყობების მქონე პირის დაკავებას ამხელა აჟიოტაჟი და რატომ ცდილობენ ცალკეული ადამიანები მისგან გმირის შექმნას. 

„მე ვფიქრობ საქმის კურსში ნამდვილად იყო საქართველოს ხელისუფლება. აბა, ისე როგორ მოხდებოდა მისი გაყვანა?! შესაძლებელია, აზერბაიჯანმა საქართველოს ხელისუფლებას სთხოვა დახმარება, მაგრამ ამაში რა არის გასაოცარი? დარწმუნებული ვარ, აზერბაიჯანისთვის საქართველოს იგივე რომ ეთხოვა, ისიც ასე მოიქცეოდა. შეიძლება მე ვცდები, მაგრამ ამაში გასაკვირი არაფერია. ამდენი აჟიოტაჟი არ უნდა მოჰყოლოდა ამას“, - აცხადებს კვესელავა. 

რესპონდენტი საქართველოში კრიმინალური ავტორიტეტების მომძლავრებაზეც საუბრობს და ფიქრობს, რომ ეს ფაქტი საეჭვოდ დაემთხვა ახალი მინისტრის მოსვლას. – „ახალგაზრდა კაცი მოდის ახალი გეგმებით, სურს ქვეყენაში წესრიგი დაამყარის და ამავე დროს ფართოვდება ქურდული სამყაროს წრე. საოცარი რამეა ეს და ამის მიზეზები საკვლევია. რაღაც წინაპირობა აქვს მათ მოძრაობას“, - აცხადებს კვესელავა. 

ტელევიზიები ამტკიცებენ, რომ რეკლამა წლიდან წლამდე მცირდება (რეზონანსი) 

ავტ.: თიკო ოსმანოვა

„რეზონანსის“ ცნობით, ტელეკომპანიებში სარეკლამო და სპონსორებიდან შემოსულმა თანხებმა იკლო. კერძო ტელევიზიების წარმომადგნლების განცხადებით კლების ტენდეცია 2014-იდან შეინიშნება. უკვე 2017 წლისთვის კი სარეკლამო ბაზარი დაახლოებით 30%-ით შემცირდა. მედიის წარმომადგენლები ამას მაუწყებლის შესახებ მიღებული კანონს და ქვეყანაში შექმნილ მძიმე ეკონომიკურ ფაქტრორებს უკავშირებენ.

ნინო ჯანგირაშვილი სარეკლამო და სასპონსორო შემოსავლების კლებაზე საუბრობს და აცხადებს, რომ თვალსაჩინოებისთვის დოკუმენტიც არის მომზადებული, რომელსაც პარლამენტის თავმჯდომარეს შეხვედრისას წარუდგენენ. მისივე თქმით, სარეკლამო ბაზარი წლიდან წლამდე მცირდება, თუმცა, მარეგულირებელი კომისია ბოლო ინფორმაციებს არ აქვეყნებს, რათა ტელევიზიების არგუმენტები სტატისტიკით არ გამყარდეს. 

"რუსთავი 2"-ის იურისტი თამთა მურადაშვილი სარეკლამო ბაზრის შემცირებას ორ ფაქტორს უკავშირებს - მაუწყებლის შესახებ მიღებულ კანონს და ქვეყანაში შექმნილ ეკონომიკურ მდგომარეობას.

გასულ წელს ამასთან დაკავშირებით ანგარიში გამოაქვეყნა ა/ო "საერთაშორისო გამჭირვალობამ", სადაც პირიქით სარეკლამო შემოსავლების ზრდაზეა საუბარი, თუმცა არხის ხელმძღვანელები ამას საარჩევნო რეკლამას უკავშირებენ და აცხადებენ, რომ კომერციული რეკლამა მნიშვნელოვნადაა შემცირებული.

"ჯიპაში" აცხადებენ, რომ მარგველაშვილი დაბრუნებას არ აპირებს (რეზონანსი) 

ავტ.: თიკო ოსმანოვა

საქართველოს საზოგადოებრივ საქმეთა ინსტიტუტს, საჯარო მმართველობის ფაკულტეტის შემოღებაზე უარი ეთქვა. გიორგი მარგველაშვილის ყოფილმა ინსტიტუტმა გადაწყვეტილება სააპელაციო საბჭოში გაასაჩივრა, მაგრამ მანამდე განათლების ხარისხის განვითარების ეროვნული ცენტრი "ჯიპას" კიდევ სამი პროგრამის ბედს გადაწყვიტავს.

"ჯიპაში" მიმდინარე პროცესებთან დაკავშირებით გუშინ რექტორმა მაკა იოსელიანმა განცხადება გაავრცელა, სადაც უნივერსიტეტზე პოლიტიკური ზეწოლა გამორიცხა.

იოსელიანის თქმით, პრეზიდენტი გიორგი მარგველაშვილი მის ყოფილ უნივერსიტეტში დაბრუნებას არ აპირებს, ამიტომ მხარებს მოუწოდებს "ჯიპაში" მიმდინარე პროცესებთან დაკავშირებით პოლიტიკური განცხადების გაკეთებისგან თავი შეიკავონ.

"ბატონ დიმიტრი შაშკინს კი მისი განცხადების საპასუხოდ, მინდა შევახსენო, რომ მისი და მისი თანაგუნდელების მმართველობის დრო "ჯიპასთვის" შევიწროვების და შეზღუდვის პერიოდთან ასოცირდება. სწორედ აღნიშნული შეზღუდვის შედგეგად გადადგა 2006 წელს უნივერსიტეტის მაშინდელი რექტორი, გიორგი მარგველაშვილი. რაც შეეხება პრეზიდენტის "ჯიპაში" დაბრუნებას, აღნიშნული არ შეესაბამება სიმართლეს და გამომდინარე ჩემი პირადი კომუნიკაციიდან, გარანტირებულად შემიძლია განვაცხადო, რომ ბატონი გიორგი უნივერსიტეტში დაბრუნებას არ გეგმავს," - ნათქვამია განცხადებაში.

თუ რატომ ეთქვა "ჯიპას" საჯარო მმართველობის მიმართულებაზე უარი, ამასთან დაკავშირებით განათლების ხარისხის განვითარების ეროვნული ცენტრში დეტალურად არ საუბრობენ, თუმცა აღნიშნავენ, რომ ამაზე სააპელაციო საბჭოში კიდევ ერთხელ იმსჯელებენ.

ქვეყანა საპენსიო რეფორმისთვის ჯერ მზად არ არის?! (რეზონანსი) 

ავტ.: მარი ჩიტაია

ოპოზიციისა და არასამთავრობო სექტორის ნაწილი აცხადებს, რომ საპენსიო რეფორმა კონსტიტუციას ეწინააღმდეგება, რამდენადაც ეკონომიკური თავისუფლების აქტის დარღვევას იწვევს, რომელიც ახალი გადასახადის შემოღებას მხოლოდ რეფერენდუმის ჩატარების შედეგად გულისხმობს.

საქართველოს ახალგაზრდა იურისტთა ასოციაციაში განმარტავენ, რომ საპენსიო შენატანი გაიგივებული უნდა იქნეს გადასახადისა და მოსაკრებლის სამართლებრივ ბუნებასთან და უნდა მოექცეს საქართველოს კონსტიტუციის 94-ე მუხლის რეგულირების სფეროში.

ფინანსთა მინისტრის მოადგილის ნიკოლოზ გაგუას განცხადებით კი, საპენსიო რეფორმა რეფერენდუმის ჩატარებასთან კავშირში არ არის.

 "გადასახადების განმარტება გვაქვს საგადასახადო კოდექსში, რომელიც ეფუძნება საერთაშორისო სტანდარტებს. აღნიშნული განმარტებით, გადასახადი არის ის, რაც მიემართება სახელმწიფო ბიუჯეტში ზოგადი ხარჯების დასაფინანსებლად. ეს კი არის თანხა, რომელიც გროვდება პიროვნების პირად ანგარიშზე და არის მისი პირადი საკუთრება. უბრალოდ, იგი გამოიყენებს მას საპენსიო ასაკის მიღწევის შემდეგ. აღნიშნული თემა არ ექვემდებარება რეფერენდუმის ჩატარებას", - განაცხადა გაგუამ.
სპეციალისტების მოსაზრებით, სქემა, რომლითაც მთავრობა ხელმძღვანელობს, ქმნის ალბათობას, რომ საპენსიო შენატანები ერთ კონკრეტულ სეგმენტში მოხვდეს, რაც მაქსიმალური სარგებლის მიღების პროცესს შეაფერხებს.

ანალიტიკოსები მიიჩნევენ, რომ ქვეყანა საპენსიო რეფორმისთვის ჯერჯერობით მზად არ არის. 
მკაცრი კონტროლის შედეგად სამშენებლო მასალების 80% უვარგისი აღმოჩნდება (რეზონანსი) 

ავტ.: მარი ჩიტაია

გამოცემა წერს, რომ სამშენებლო მასალების 80% უხარისხო და გამოუსადეგარია. პროდუქციის უსაფრთხოებისა და თავისუფალი მოძრაობის კოდექსში შეტანილი ცვლილებების შემდეგ, ბაზრიდან სწორედ ამ მოცულობის პროდუქციის ამოღება მოხდება. ეს, რა თქმა უნდა, იმ პირობებში თუ კანონი მიღებისთანავე ფარატინა ქაღალდად არ იქცევა.

როგორც სპეციალისტები განმარტავენ, სამშენებლო მასალებში ყველაზე მეტი პრობლემა რადონის მაღალი შემცველობაა, რაც სიცოცხლისთვის საშიშია. განსაკუთრებით უნდა გაკონტროლდეს მოსაპირკეთებელი მასალები და არმატურა, რომლებიც მომწამლავ ნივთიერებას ჭარბი ოდენობით შეიცავენ.

საფრთხის შემცველი პროდუქციის ამოღების შესახებ კანონის შემუშავებას საქართველოს ევროკავშირთან ასოცირების ხელშეკრულება ავალდებულებს და ევროპულ კანონთან დაახლოება 2022 წლამდე სრულად უნდა მოხდეს.

სამშენებლო მასალების კონტროლი ჯერ კიდევ 2 წლის წინ უნდა დაეწყო ორგანიზაციას "მშენებლობა ფალსიფიკაციის გარეშე", მაგრამ დღემდე ვერ მოხერხდა. კომპანიის ხელმძღვანელი ანზორ საკანდელიძე "რეზონანსთან" საუბრისას აცხადებს, რომ სახელმწიფოს მხრიდან არ ჰქონდათ მინიმალური მხარდაჭერაც კი, მიუხედავად იმისა, რომ საზოგადოებრივი ინტერესი დიდი იყო.

ამ ეტაპზე ევროპული სტანდარტის შემოღებას საკანდელიძე დაუშვებლად მიიჩნევს, რადგან მათი ნორმები არის საკმაოდ მკაცრი. პირობების სრულად დაკმაყოფილება კი ნიშნავს, რომ სამშენებლო ბაზარი საერთოდ გაჩერდება. ამიტომ რეგულაცია პირველ ეტაპზე უნდა იყოს შედარებით რბილი და თანდათან გამკაცრდეს, რომ მშენებლებსა და მეწარმეებს მდგომარეობის გამოსწორების შესაძლებლობა ჰქონდეთ.

ეკონომიკის სამინისტროს ინიციატივას მხარს უჭერს სამშენებლო სფეროს სპეციალისტი, საკრებულოს ყოფილი დეპუტატი მანუჩარ მაჩაიძე, რომლის შეფასებითაც, სამშენებლო სექტორში ყველა ნიუანსი, სამშენებლო მასალების ხარისხით დაწყებული, შესამოწმებელია.
მომხმარებლები ჰიპერმარკეტების მაღალ ფასს თანდათან ეგუებიან (რეზონანსი) 

ავტ.: თამუნა მუკბანიანი

„რეზონანსის“ ცნობით, ბოლო წლების განმავლობაში, რაც ადგილობრივ ბაზარზე ქსელური მაღაზიები გამოჩნდა, საზოგადოების გარკვეულმა ნაწილმა, სრულად შეწყვიტა აგრარულ ბაზრებსა და მცირე მაღაზიებში პროდუქციის შეძენა. მიუხედავად იმისა, რომ სუპერმარკეტებში სურსათი უფრო ძვირი ღირს, მომხმარებლები მაინც იქ ამჯობინებენ სიარულს და მეტის თანხის გადახადასაც. მიზეზად კომფორტული გარემო და ასევე ერთ სივრცეში ყველა პროდუქტის ყიდვის შესაძლებლობა სახელდება.

რუსეთმა ევროპას ტაქტიკური რაკეტები დაუმიზნა (რეზონანსი) 
ავტ.: ნინო ქეთელაური

რუსეთის ხელისუფლებამ კალინინგრადის ოლქში ახალი ტაქტიკური ბალისტიკური სარაკეტო სისტმები, "ისკანდერები" განათავსა, რომლებიც ბირთვული ქობინებით იქნება აღჭურვილი, რაზეც ლიტვამ შეშფოთება გამოთქვა. პრეზიდენტ დალია გრიბაუსკაიტეს განცხადებით, საფრთხე არა მხოლოდ ლიტვას, არამედ მთელს ევროპას ემუქრება.

რუსეთის სახელმწიფო დუმის საერთაშორისო საკითხების კომიტეტის თავმჯდომარის ლეონიდ სლუცკის განცხადებით, იმ ფონზე, როდესაც აშშ სამხედრო ძალებისა და საჰაერო თავდაცვის კონტიგენტს ზრდის, რუსეთი ვალდეული არ არის სარაკეტო კომპლექსების განთავსებასთან დააკვშირებით ვინმეს ანგარიში ჩააბაროს.

ქართველი ანალიტიკოსები  აცხადებენ, რომ ვითარება უკიდურესად დაძაბულია და აშშ-ნატოს ნებისმიერი სახმედრო მანევრი შესაძლოა რუსეთისთვის მაპროვოცირებელი აღმოჩნდეს.

"ამერიკელების დაბომბვას, ჩემი ინფორმაციით, 80-ზე მეტი რუსი ემსხვერპლა" (რეზონანსი) 
ავტ.: ეკატერინე ბასილაია

ინტერვიუ მამუკა არეშიძესთან 

მამუკა არეშიძე „რეზონანსთან“ მსოფლიო პოლიტიკის საკითხებზე საუბრობს. ამბობს, რომ რუსეთისა და ამერიკის დაპირისპირება სამომავლოდაც „ბრწკენა-ბრწკენით“ გაგრძელდება, ამერიკასა და თურქეთს შორის კი ვითარება მნიშვნელოვნად იძაბება და ეს საქართველოზეც იქონიებს გავლენას. 

„საკმარისია თურქეთმა წაიფორთხიალოს ან დამარცხდეს სირიაში, ქურთული მოძრაობა, რომელიც თურქეთის სახელმწიფოს წინააღმდეგია, შეუქცევად პროცესებს დაიწყეს თურქეთის სახელმწიფოს დაშლისათვის. არც სირიელი ქურთები და არც თურქეთში მცხოვრები ქურთები არ გაჩერდებიან. ამიტომ ერდოღანს წაგების უფლება არ აქვს. თუ თურქეთში დესტაბილიზაცია დაიწყო, ეს რასაკვირველია საქართველოზე გავლენას იქონიებს ეკონომიკური და ჰუმანიტარული თვალსაზრისით. ნებისმიერი ომი ჩვენს საზღვრებთან, საქართველოზე მოქმედებს. გარდა ამისა, თურქეთს დღეს საქართველოზე სამწუხაროდ ძალიან დიდი გავლენა აქვს. უფრო მეტად ძლიერი, ვიდრე თუნდაც თქვენი გაზეთის მკითხველს წარმოუდგენია. ეს ითვლება პარტნიორობად, მაგრამ პარტნიორობაცაა და პარტნიორობაც. ჩვენი მთავარი პარტნიორი აშშ-ია. დღეს ანკარასა და ვაშინგტონს შორის უაღრესად დაძაბული ურთიერთობაა და ეს დაძაბულობა აუცილებლად გადმოვა ქართულ პოლიტიკაშიც. ყველაფერი რაც ჩვენს გარშემო ხდება, "დიდი კავკასიის" ტერიტორიაზე, ახლო აღმოსავლეთში, ეს ყველაფერი ექოსავით ისმის თბილისში. ჩატაევის და მის რაზმის სტუმრობაც ამ ექოს გამოძახილი იყო“, - აცხადებს არეშიძე. 

ახალი თაობა 

„კალაძეზე სერიოზული შეტევა დაიწყება“ - კახა კუკავა: ივანიშვილის მიზანი ოპოზიციის დანაწევრებაა (ახალი თაობა) 

ავტ.: ნონა ცაბაძე 

ინტერვიუ კახა კუკავასთან 

კახა კუკავას განცხადებით, საპრეზიდენტო არჩევნებში ერთიანი კანდიდატურის დასახელება სწორი ნაბიჯია, თუმცა, რამდენად შესაძლებელია პარტიებს შორის შეთანხმების მიღწევა, რთული სათქმელია. მისი აზრით, კანდიდატი უნდა იყოს არა რომელიმე პარტიის წარმომადგენელი, არამედ საზოგადოებისთვის მისაღები ადამიანი, რომელიც არც „ლიბერასტების“ ინტერესებს გაატარებს და არც პუტინზე ილოცებს. 

კუკავა ამბობს, რომ გაერთიანება სწორი ნაბიჯია და ეს ხელისუფლების წარმომადგენლებისა და მასთან დაახლოებული ექსპერტების ცინიკურმა კომენტარებმაც დაადასტურა. ასეთ ექსპერტებში რესპონდენტი რამაზ საყვარელიძესა და გია ხუხაშვილს მოიხსენიებს და ჟურნალსტის რეპლიკაზე, რომ ხუხაშვილი „ქართული ოცნებისადმი“ კრიტიკული განცხადებებით გამოირჩევა, პასუხობს: მას მხოლოდ ცალკეული მინისტრებისა და პოლიტიკოსების კრიტიკის უფლება აქვს, თავად სისტემასა თუ ბიძინა ივანიშვილის არაფორმალურ მმართველობასთან დაკავშირებით კი შენიშვნები არ გააჩნია. 
„თავისუფალი საქართველოს“ ლიდერი ხაზს უსვამს, რომ ბიძინა ივანიშვილმა ძალიან გონივრულად დაასუსტა ოპოზიცია და სატელიტ პატიებს საკმაოდ კარგად იყენებს. მისივე თქმით, ექსპრემიერი საკუთარი გუნდის წევრებსაც იყენებს, რამდენიმე თვის განმავლობაში კონკრეტული ფიგურა მისი ფავორიტია, შემდეგ კი  მის წინააღმდეგ ახალ ფიგურას ამოქმედებს. რესპონდენტის განცხადებით, ახლა შეტევა კახა კალაძეზე დაიწყება, თუმცა, გაუძლებს თუ არა მოქმედი მერი მის წინააღმდეგ აგორებულ კამპანიას, რთული სათქმელია. 

ლია მუხაშავრია: თუ ახალ უწყებას დევნის ფუნქცია არ ექნება, მაშინ ეს თვალში ნაცრის შეყრას დაემსგავსება (ახალი თაობა) 
ავტ.: ნათია ხურცილავა 

ინტერვიუ ლია მუხაშავრიასთან 

უფლებადამცველი ლია მუხაშავრია „ახალ თაობასთან“ მთავრობის იმ ინიციატივაზე საუბრობს, რომელიც სამართალდამცავი უწყების წარმომადგენლების მიერ შესაძლო დანაშაულის გამოძიების მიზნით დამოუკიდებელი საგამოძიებო ორგანოს შექმნას გულისხმობს. მუხაშავრიას განცხადებით, აუცილებელია ახალ უწყებას დევნის ფუნქცია ჰქონდეს, სხვა შემთხვევაში ის მხოლოდ ფორმალური, ევროკავშირის რეკომენდაციის საფუძველზე შექმნილი ორგანო იქნება, რომლის არსებობაც თვალში ნაცრის შეყრას დაემსგავსება. 
„თუ დევნის ფუნქცია არ ექნება, მაშინ ეს არ იქნება საგამოძიებო ორგანო. ასეთი რაღაცა უბრალოდ ნონსენსია“, - აცხადებს მუხაშავრია, რომელიც ფიქრობს, რომ ამ საკითხზე დისკუსიის გაგრძელება აუცილებელია.  – „დისკუსიას მნიშვნელობა ექნება თუნდაც იმ თვალსაზრისით, რომ საერთაშორისო ორგანიზაციები დაუგდგებენ ყურს და მერე საერთაშორისო დონეზე დაახვედრებენ ამ არგუმენტებს მთავრობას. იქნებ ამის შემდეგ მაინც იძულებულნი გახდნენ, რომ ნამდვილად შექმნან ის ორგანო, რომელიც ამ საქმეს რეალურად განახორციელებს და არა ფასადურად“. 

„საქართველოში ადამიანის სიცოცხლე 50-დან 1200 ლარამდე ღირს“ - ლაშა ჩხარტიშვილი: „სასიკვდილო შრომის კუთხით საქართველო მსოფლიო რეიტინგში მოწინავე პოზიციებზეა“  (ახალი თაობა) 

ავტ.: შორენა მარსაგიშვილი 

ინტერვიუ ლაშა ჩხარტიშვილთან 

ლაშა ჩხარტიშვილის განცხადებით, საქართველოში შრომის კანონმდებლობის კუთხით კატასტროფული მდგომარეობაა და ჩვენი ქვეყანა სასიკვდილო შრომის მსოფლიო რეიტინგში მოწინავე  პოზიციას იკავებს, თუმცა, ეს ფაქტი ხელისუფლების ყურადღების მიღმა რჩება და მხოლოდ ბიზნესმენების ინტერესებია დაცული. – „დღეს საქართველო ბიძინისტანის რესპუბლიკაა, სადაც ადამიანის სიცოცხლე 50-დან 1200 ლარამდე ღირს“. 
რესპონდენტი მიიჩნევს, რომ აუცილებელია საწარმოო და უსაფრთხოების ნორმების დარღვევის გამო ბიზნესმენებისთვის სერიოზული ფინანსური სანქციის დაწესება ან სისხლის სამართლის პასუხისმგებლობის დაყენება, სხვა შემთხვევაში მდგომარეობა ვერ გამოსწორდება. 

ლაშა ჩხარტიშვილი ტაქსის ლიცენზირების საკითხზეც საუბრობს და ფიქრობს, რომ ამ სფეროში ხელისუფლება ოლიგოპოლიის განვითარებას უწყობს ხელს. მისი ინფორმაციით, უკვე შერჩეულია ბიძინა ივანიშვილის გარემოცვიდან კომპანიები, რომლებიც კერძო ტაქსისტებს სრულად ჩაანაცვლებენ, მოსახლეობა კი ლუკმა-პურის გარეშე დარჩება.  – „მამები პრემიერსა და დეპუტატ შვილებს  თუ სჩუქნიან 50 000 და 100 000 დოლარებს, რა გასაკვირია, რომ მათ ტაქსების კომპანიებიც ჰქონდეთ“, - აცხადებს ჩხარტიშვილი, რომელიც აქვე დასძენს, რომ მისთვის უცნობია კონკრეტულად ვინ ჩაერთვება ტაქსის ბიზნესში, თუმცა, ნათელია, ის აუცილებლად ხელისუფლებასთან დაახლოებული პირი იქნება. 

ჩხარტიშვილი „ახალ თაობასთან“ ინტერვიუში ამბობს, რომ ხელისუფლება ტურიზმის სფეროში უხეშად ჩარევასაც გეგმავს, რაც ქართულ მომსახურებას გააძვირებს და საქართველოში ტურისტები აღარ შემოვლენ. 

მისი თქმით, მოსახლეობაში უკმაყოფილება დღითიდღე გროვდება და ის აუცილებლად იჩენს თავს, რადგან „ხელისუფლება ადამიანებს ბოლო ლუკმას ართმევს პირიდან“.
„სააკაშვილს უნდოდა, ქართველი სამხედროები პოროშენკოს წინააღმდეგ გამოეყენებინა“ (ახალი თაობა) 

ავტ.: გულიკო ბალაძე 

ინტერვიუ ვახტანგ მაისაიასთან

ვახტანგ მაისაია აცხადებს, რომ უკრაინის ხელისუფლებამ სააკაშვილის ექსტრადირება დიდი წარმატებით განახორციელა და სწორი პოლიტიკური თუ სამართლებრივი ნაბიჯი გადადგა. მაისიას მტკიცებით, მიხეილ სააკაშვილი უკრაინაში რუსეთის მეხუთე კოლონის ფუნქციას ასრულებდა და ხელს უწყობდა ქვეყანაში სამხედრო დაპირისპირების გაღვივებას, რის გამოც, მისი უკრაინიდან გაძევება აუცილებელი გახდა. მაისაია ყურადღებას ამახვილებს, რომ საქართველოს ექსპრეზიდენტი ქვეყანაში უკანონო სამხედრო ფორმირებების შექმნასა და გაძლიერებას ცდილობდა, ის ყველაზე რადიკალურ-ნაციონალისტურ ძალებთან თანამშრომლობდა და პეტრო პოროშენკოს წინააღმდეგ ქართველი სამხედროების გამოყენება სურდა, რაც არ გამოუვიდა. 
რესპონდენტი ინტერვიუში ხაზს უსვამს, რომ საქართველოს ყოფილი პრეზიდენტი რუს ოლიგარქებთან კავკშირშია მხილებული და ის იანუკოვიჩის მთავარ დამფინანსებელ კრუჩენკოსთან თანამშრომლობდა. 

ვახტანგ მაისაიას განცხადებით, მიხეილ სააკაშვილის გვერდით მდგომი ადამიანები მარგინალური ძალები არიან. 
აფხაზეთი რევოლუციას გადაურჩა? გამოუტანს თუ არა საკონსტიტუციო სასამართლო გამამტყუნებელ განაჩენს ხაჯიმბას? (ახალი თაობა) 

ავტ.: მარიამ მჭედლიშვილი 

„ახალი თაობა“ წერს, რომ აფხაზეთის დე ფაქტო საკონსტიტუციო სასამართლომ უნდა იმსჯელოს დაარღვია თუ არა კანონი რაულ ხაჯიმბამ გიორგი ლუკავას შეწყალებით. პროცესი ამ დრომდე არ დაწყებულა, რადგან საკონსტიტუციო სასამართლოს დაკომპლექტება დროში გაიწელა. 

გამოცემა წერს, რომ დე ფაქტო კანონმდებლებმა საკონსტიტუციო სასამართლოს ერთი წევრი, ალისა ბიგვავა სესიაზე დაამტკიცეს. მიუხედავად იმის, რომ ბიგვავა ოპოზიციის კანდიდატი იყო, პოლიტიკოსების ნაწილმა მას მხარი არ დაუჭირა, რის გამოც აფხაზურმა მედიამ დაიწყო მსჯელობა ხელისუფლებისა  და ოპოზიციის ახალ გარიგებასა და პროცესის ხელოვნურად გაწელვაზე. 

დამოუკიდებელი მედიის წარმომადგენელი იზიდა ჭანია ხაზს უსვამს, რომ აფხაზეთი ახალი პოლიტიკური გარიგებით რევოლუციასა და ვადამდელ არჩევნებს ასცდა, თუმცა, უცნობია როდემდე გაგრძელდება ოპოზიციისა და ხელისუფლების შეთანხმება. 

აფხაზეთის ჰიმნის ავტორი პედოფილი აღმოჩნდა (ახალი თაობა) 

ავტ.: შორენა მარსაგიშვილი 

„ახალი თაობის“ ცნობით, აფხაზეთის ჰიმნის ავტორის, ვალერი ჭკადუას წინააღმდეგ დე ფაქტო პროკურატურამ სისხლის სამართლის საქმე აღძრა. კომპოზიტორს ბრალი პედოფილიაში ედება. გამოცემა წერს, რომ ოკუპირებულ ტერიტორიაზე კრიმინალი არავის უკვირს, თუმცა, პედოფილიის მიმართ აფხაზებს საკმაოდ მძაფრი რეაქცია აქვთ. 

